
Als Anregung gedacht

Vertanzet Schueh
Fridli Blumer

Es git es Ländli neimetwo
Wyt hinder Bäärge änne
Det läbed d Lüütli frisch und froh
Bim Sinne und bim Sänne.

Am Büchel wachst e milchigs Chruut
Us Tobel tschodred d Bächli,
Und s Volch hät sunnebruuni Huut,
Bim Grüeße meinsch, es lächli.

A Chilbene vertanzt mä d Schueh

Ja d Sohle dur, ja währli
Und tanzt es Maitli uf eim zue,
Gits vor em Schnee es Päärli.

Zwei Päärli Gschüeh i ds Tobel ghyt!
Es Päärli Liebeslüütli!
Sind allwäg schuu, ebs abeschnyt
Schu Brütigam und Brüütli.

